
喜雪歌 （有序）

作者：朱瞻基　明朝

本作品收錄於《宣宗皇帝御製詩》

宣德四年十一月十五日。

朕承天序，位羣臣萬姓之上，夙夜勞心，以生民為慮，仰荷天地祖宗之祐，下資文武之

臣協贊燮理之助。及茲一陽將復，六出呈祥，蓋來歲豐稔之兆，遂作喜雪之歌，與羣臣

共樂之。已，勑光祿賜酒饌，對此瑞景，宜各盡觴。歌曰：

天氣肅肅當嚴冬，大地凜冽號朔風。

扶桑曜雪韜瞳矓，屏翳一色浮鴻濛。

斯須素景搖大空，霏花糝葉何豐葺。

六出巧自造化工，覆纊敷縞遠邇同。

綴璚貼璐緣墻墉，輕盈宛轉穿簾櫳。

千門萬戶光玲瓏，積平坎窞增二封。[1]

凍合溝瀆流靡通，林沼幻出銀芙蓉。

遂令松楻失青葱，翰飛蠕動寂斂蹤。

萬幾之暇坐九重，豈不自足鮮與醲。

一念所重存瘝恫，荷戈披甲防虜戎，况復懷此為冲冲。

維時預兆年歲豐，滋潤牟麥消螟螽，騰歡溢喜畎畝農。

皇皇寶命承昊穹，明明大統紹祖宗。

顧慚菲薄但省躬，夙夜競業持寅恭。

仰荷郊廟靈貺隆，在廷文武卿與公，協勤匡翼燮理功。

暨百執事咸奮庸，即此寧不均歡悰。

玉華皎皎心境融，光祿春醴琥珀濃。

賞瑞滿引黃金鐘，相與共醉樂時雍。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

↑ 「積平坎窞增二封」，原無「積」字，據明朱當㴐國朝典故本補。

